
Enformaziuns y Comunicaziuns

Corones: Dertan le mëns de mà, mëns de Santa Maria, sunse enviês da coltivé en 
particolar l’oraziun ala Oma de Dio. Al gnarà porchël dit plü gonot la Corona inće ia por 
l’edema. Le dédôlönesc y la jöbia ales 18:00 te dlijia, le vëndres ales 19:30 ete dal Ciüch.

Crejima: En sabeda ai 9 de mà èl tlò Al Plan la Crejima por döt le comun de Mareo, 
zelebrada dal Vësco Ivo Muser. Por che i Crejimandi y sü tòć ài lerch, vàl debojügn da 
resservé dötes les proches de dlijia jöbas. Ales 14.00 vëgnel tut ete le Vësco dan le Sole, 
por fà spo deboriada l’ingrès cina te dlijia, con la Musiga. Dedô èl Mëssa. Le fotograf è 
a desposiziun belo dles 12:30 ennant fora dla Cassa dal Sparagn.

Bato: Geniturs co à en viadú da baćé, pêrs co aspeta, totes y toć, è enviês ala Preparaziun 
al Pato, sabeda ai 16 de mà te Ciasa dles Uniuns a La Pli. Prenotaziuns: 0474/523274.

Laé la dlijia: Düć i geniturs dai Crejimandi y dai mituns dla Pröma Santa Comegnun 
è dër bel enviês da gnì a daidé laé la dlijia, en dédemesaledema ai 6 de mà dales 8:00 
ennant. Al è da se tó dô en chibl, en bordun y en busc.

Pissia dai Comunicandi: En vëndres ai 8 de mà dô scora (za. 14:15 - 14:30), saràl te 
dlijia la Pissia dai mituns y dles mitans co va ala Pröma Comegnun. I mituns dess ester 
acompagnês da en genitur.

Uniun dles Ëres: La Uniun fej na sontada en dédôlönesc ai 5 de mà ales 20:00, te calogna.

Pelegrinaje: En jöbia ai 7 de mà vëgnel fat le pelegrinaje dles Patrones de Puster (inće 
d’atri enteressês) ta Türesc. Prenotaziuns da atira pa Rita Verginer, al nr. 335/1019128.

Prozesciun: En dédemesaledema ai 13 de mà èl la prozesciun con linternes dai ëi de 
nosta diozeja, da Porsenú ćina Neustift. An pëia ia ales 21:00 da plaza dl’Acquarena 
demez. Encër les 22:00 saràl Mëssa a Neustift. Da se tó empara èl na linterna.

Oraziun: L’oraziun dal chît è na vedla forma cristiana de oraziun. En jöbia ai 14 de mà 
èl tla stöa da Oies na sëra d’enformaziun con Gerhard Mahlknecht da Bornech, scolare 
de siur Peter Dyckhoff, co à gran esperionza te cösta oraziun y à inće scrit plü libri.

Seniorenclub: En dédemesaledema ai 6 de mà pëiun ia ales 8:20 da doman d’Al Plan 
demez con le Citybus, por roé ćina Milland. Da enlò ennant jaràn a pé ćina Klerant, 
Mellaun y Sant André. Al ne va nia debojügn da s’anunzié danfora, al basta jì empara.

I periun ensciö

Dal Vagnele do San Jan 15, 1 - 8
Te chël tomp ti à Gejù dit a sü discepui: 1Iu sun le 

dër lën da öa, y mio pere è le vignadù. 2Vigne rama co 
ne porta nia früt te me, tàiel ia y vigne rama co porta 
früt, purifichëiel por ch’ara porti deplü. 3Os sëis belo 
purifichês con la parora ch’i ves à dit. 4Romagnede 
te me, spo romagni iu te os. Desche la rama da öa 
ne sciafia nia da porté früt da ëra enstëssa, mo mâ 
sc’ara romagn pal lën, ensciö ne sciafiëise gnanca os 
da porté früt, sc’i ne romagnëis nia te me. 5Iu sun le 
lën da öa, os sëis les rames.

Parora dal Signur. - Lalt a té, Gejù Crist!

Iu sun le lën, os les rames!

Signur Gejù, nos sun 
rames zities, debles, pormó 
spizorades. I messun crësce y 
se renforzé. En ont sterch po 
se destaché dal lën. En pëis 
posoch po se scarzé ia. Por 
fortüna este Tö atlò: nosta sora 
y dërta forza. Tìgnesse tóch 
pa Te, encòlesse pa To amur, 
renfôrzesse te Töa amizizia. 
I periun ch’i ne messunse 
nia sontì la ria löna da ester 
destachês da Te, o la ligrëza 
falza da ester dalunc da Te. 
Che nosta vita ne vài nia sot tal 
föm dal lën borjé, mo pôrti früt 
desco en ram florì. (Parola Amica)

09.05.2015 - Festa dla Crejima
(U. Loose)



La comunité d’Al Plan ti aoda
döt le bun, sanité y benedisciun ai geniturs
Erich Palfrader y Daniela Mutschlechner

por le Bato de picia AILYN.


